
García Malo kontseilariak Nafarroako Gizarte Zerbitzuen I. Kalitate Planaren oinarrizko dokumentua aurkeztu du

2008an egindako diagnostikotik eta jardunetatik eratorri da, eta erabiltzaileen eta langileen gogobetetze-maila handia nabarmentzen du 

Ostirala, 2009ko maiatzaren 29a.  María Isabel García Malo Familia, Gazteria, Kirol eta Gizarte Gaietako kontseilariak Nafarroako Gizarte Zerbitzuen I. Kalitate Planaren oinarrizko dokumentua aurkeztu du gaur, Baluarten egindako ekitaldian. 

Ekitaldian, erabilitako diagnostikoaren metodologiaren eta informazio-iturrien sarrera orokorra egin da, Pilar García García Departamentuko Kalitate eta Ikuskaritza Zerbitzuko zuzendariaren eskutik. Horrez gain, Avedis Donabedian-UAB Unibertsitate Institutuko (Menpekotasuna eta Gizarte Zerbitzuak Arloa) Pilar Hilarión Madariagak gizarte-zerbitzuetan egindako kalitate-mailen ebaluazioaren emaitzak aurkeztu ditu, eta Jesús Castiella Lafuente Departamentuko Kalitate Ataleko buruak erabiltzaileei, familiakoei eta langileei gogobetetzearen inguruan egindako inkesten emaitzak aztertu ditu. Jardunaldia amaitzeko, Marta Álvarez Alonso Gizarte Gaien eta Garapenerako Lankidetzaren zuzendari nagusiak oinarrizko dokumentua aurkeztu du. 

Oinarrizko dokumentu hau gogobetetze maila ezagutzeko egindako diagnostikotik eta jardunetatik eratorri da, eta familiakoek, erabiltzaileek eta langileek parte hartu dute. Horiek guztiek emandako erantzunekin diagnostikoa egin da, Kalitate Planaren abiapuntua. Azpimarratu egin behar da emandako zerbitzuekiko eta gizarte-zerbitzuen zentroekiko gogobetetze maila handia dagoela, inkestetatik ondorioztatzen den moduan. 

Oinarrizko dokumentua 2008an Nafarroako gizarte-zerbitzuen kalitateari buruz egindako diagnostikoan oinarritzen da. Azterketa hori egiteko, jardun hauek egin ziren: elkarrizketak egin zitzaizkien Nafarroako gizarte-zerbitzuen sisteman garrantzia zuten pertsonei; kalitatezko oinarrizko tailer bat garatu zen sektoreko profesionalekin, elkarteekin eta departamentuko langile teknikoekin; gizarte-zerbitzuen kalitate-mailen ebaluazioa egin zen xede horretarako aurretik ezarritako irizpideak egiaztatuz; gizarte-zerbitzuen erabiltzaileei eta familiakoei jasotako zerbitzuen inguruan zuten gogobetetze-mailari buruzko inkestak egin zitzaizkien; eta gogobetetze-inkestak egin zitzaizkien gizarte-zerbitzuetako profesionalei lan-bizitzaren kalitateari buruz. 

Lortutako emaitzari esker Nafarroako gizarte-zerbitzuen gaur egungo egoera ezagutu daiteke kalitateari dagokionez, eta modu horretan, Nafarroako Gizarte Zerbitzuen I. Kalitate Planaren eginkizuna, ikuspegia, printzipioak, helburu orokorrak, ildo estrategikoak eta neurriak definitu daitezke. 

Jardun horiez gain, kalitatezko kudeaketa-ereduei buruzko ikastaroetan parte hartu duten pertsonek orain arte egindako ekarpenak ere gehitu dira, pertsona horiei I. Kalitate Planerako iradokizunak egitea eskatu diete eta. 

Azpimarratzekoa da datorren astelehenean, ekainak 1, parte-hartze publikoaren aldia irekitzen dela, herritarrek, erakundeek, profesionalek, gizarte-eragileek eta elkarteek Kalitate Planera egokitzat ikusten dituzten ekarpen guztiak egin ditzaten. Ondoren, ekarpen horiek guztiak departamentuan aztertuko dira. Ekarpenak uztailaren 17ra arte egin daitezke posta elektronikoaren bidez, seccion.calidad@cfnavarra.es, edo 848 42 50 58 telefono-zenbakira deituta. 


Ekitaldian, García Malo kontseilariak azpimarratu duenez, “2006ko abenduan Gizarte Zerbitzuen Foru Legea onetsi zenetik, Nafarroako Gobernuaren apustua eta konpromisoa kalitatezko tresnak eta zerbitzuak sortu, diseinatu eta gauzatzea izan da, gure lanaren jomuga diren eta gurekin lan egiten duten pertsonen bizi-kalitateari begira”. Arau horretan ezarritakoaren arabera, gizarte-zerbitzuen arloan eskumena duen departamentuak gizarte-zerbitzuen kalitatea sustatu behar du Nafarroako Gizarte Zerbitzuen Kalitate Planean ezarritako esparruaren barruan, kalitatezko prozesuen garapena eta aplikazioa bermatzeko oinarrizko tresna baita. 

Modu horretan, Nafarroako Gizarte Zerbitzuen I. Kalitate Planak "helburu hori lortzeko oinarrizko tresna izan behar du”, García Maloren hitzetan. Plana erakunde, gizarte-eragile, indar politiko eta gizarte-sektoreko profesionalen arteko adostasunaren emaitza izango da, Foru Komunitateko gizarte-zerbitzuen kalitatea hobetzeko tresna bermatua eta pieza giltzarria izan dadin. 

Plan hau abian jarrita, Gizarte Gaietako Departamentuaren helburua oinarriko estrategia planteatzea da, "eragin handiko bidea abiatzea kalitate asistentziala duen eredua lortu ahal izateko, gizarte-zerbitzuen erabiltzailea aldaketa guztien erdigunea eta motorra izan dadin”, gehitu du kontseilariak. 

Horrez gain, Plan honen azken helburua gizarte-prestazioen sistema lortzea da, eskubideak bermatzen dituen sistema erdiestea, “eta horretan gure jardunak egokiak, eraginkorrak eta seguruak izatea, erabiltzaileen beharrizanetara eta igurikimenetara bideratuta”. 

Bederatzi ildo estrategiko 


Ildo estrategikoak Nafarroako Gizarte Zerbitzuen I. Kalitate Planean ezarritako helburuak lortzeko bideak dira. Nafarroako gizarte-zerbitzuen kalitate-diagnostikoen emaitzetatik, Gizarte Zerbitzu Orokorren Zorroaren edukitik, Nafarroako Gizarte Zerbitzuen 2008-2012 Plan Estrategikoaren edukitik eta pertsonarengan eta kudeaketaren eta zerbitzuen prestazioaren arloko efizientzian oinarritutako bizi-kalitatearen eredutik eratorri dira. 


Bederatzi ildo horiek hurrengo hauetan oinarritzen dira: euskarri teknikoa administrazio-baimenerako eta –homologaziorako kalitatezko gutxieneko estandarrak ezarri eta betetzeko; gizarte-zerbitzuen artapen-eredua erabiltzaileari/bezeroari bideratuta; erabiltzaile/bezeroen familiakoen bizi-kalitatea hobetzeko laguntza; kalitatea hobetzea eta etengabeko hobekuntza sutatzea gizarte-zerbitzuen kudeaketan eta prestazioan; eta segurtasuna eta arriskuaren kudeaketa sustatzea. Hauekin osatzen dira: kalitatea enpleguan, kalitatearen kultura bultzatzea esku-hartzearen esparru desberdinetan; koordinazioa eta lankidetza hobetzea; eta politika publikoen kalitatea sustatzea. 

Erabiltzaileen eta langileen gogobetetze-maila handia 


Erabiltzaileen eta familiakoen eta langileen gogobetetzea aztertu da. Bi kasuetan, gogobetetze-maila handia da. 

Erabiltzaileen eta familiakoen gogobetetze-maila neurtzeko, 2008an 1.195 inkesta egin zitzaizkien gizarte-baliabide desberdinen erabiltzaileei eta familiakoei (750 inkesta aurrez aurre eta 445 telefono bidez). 

Desgaitasunaren eta hirugarren adinaren esparruan balorazioa galde-sortaren bidez egin zen, inkestatzailearekin. Erabiltzaileei inkesta elkarrizketa pertsonalaren bidez egin zitzaien, eta familiakoei, telefonoz. 

Genero-indarkeriaren biktimen kasuan, elkarrizketa pertsonalak egin zitzaizkien une horretan harrera-etxean eta pisuetan zeuden zazpi emakumeri. 

Gizarte-bazterketaren esparruan, zenbait modalitate baloratu dira: aterpea (Iruñako aterpe bateko 14 pertsona erabiltzaile), lanerako ikastegiak (gogobetetzeari buruzko 29 inkesta elkarrizketa pertsonala eginda) eta egoitzak (gogobetetzeari buruzko 13 inkesta elkarrizketa pertsonala eginda). 

Kasu hauetan ebaluatutako alderdiak instalazioak, ordutegia, garraioa, janaria, garbitasuna, garbitegia, informazioa, jasotako tratua, intimitatea, jarduerak, parte-hartzea, zainketak, segurtasuna, profesionaltasuna, gizarte-harremanak, aspertzea, beldurra lapurretei, asteburuak eta balorazio orokorra izan dira. 

Desgaitasunaren eta adin txikikoen arloan lortutako emaitzetan zentroak zerotik hamarrera baloratu dira. Puntuazio handia lortu da, batez bestekoa 8tik gora eguneko zentroetan eta desgaituentzako eta adinekoentzako egoitzetan, erabiltzaileen zein familiakoen aldetik. Zehatz esanda, zentro motei erreparatuz gero, EPSZ zentroetan, eguneko zentroetan eta lanerako ikastegietan: erabiltzaileen puntuazioa 8.6 da, eta familiakoena, 8.3. Egoitzetan, erabiltzaileen puntuazioa 7.9 da, eta familiakoena, 7.7. Emaitzei erreparatuz, egunez artatzen duten zentroen kasuan (lanbide ikastegiak, errehabilitazio psikosozialeko zentroak eta eguneko zentroak) erabiltzaileen %35ek 10 puntuazioa ematen diete, eta familiakoen %98k uste dute familiakoa ondo edo oso ondo artatuta dagoela.

Gizarte-bazterketako egoitzei dagokienez: erabiltzaileen %100ek alderdi hauek ondo edo oso ondo baloratzen dituzte. Zehatz esanda, %100eko gogobetetzea dago instalazioekin, garbiketarekin, artapenarekin eta tratuarekin, eta %90-100eko gogobetetzea ordutegiekin, jarduerekin, mediku-artapenarekin. Gaizki baloratutako alderdiak gizarte-bizitza eta parte-hartzea dira, baita janaria ere.

Bestalde, gizarte-zerbitzuetako langileek egindako balorazioari dagokionez, 2008an 721 elkarrizketa egin ziren, eta besteak beste, alderdi hauek baloratu ziren: datu soziodemografikoak (adina, sexua, ikasketak), lan-egoera (lanpostuaren deskripzioa eta laneko mugikortasuna), bizi-kalitatea lanean, lanaren antolaketa (nola gainbegiratzen den), lan-ingurua, negoziazio kolektiboa, asoziazionismoa, lan-harremanak (giroa lan-inguruan), segurtasuna (arriskuen prebentzioa eta segurtasuna enpleguan), laneko denbora (lanaldia eta ordutegia), prestakuntza akademikoa eta profesionala, lanaren konpentsazioa, jarrerak eta iritziak, eta laneko eta familiako bizitza bateratzea.


Emaitzak ikusita, gogobetetze-maila nahiko handia da, 6,8ko batez bestekoa lortu du. %65ek uste dute haien prestakuntza-maila eta lanpostua bat datozela, %60k aitortzen du enpresak azken urtean prestakuntza-jarduerak antolatu dituela, eta %77k alokairu finkoa du. Azpimarratzekoa da egindako inkestetan gogobetetze-maila oso handia ikusten dela lan-inguruan bazterketarik edo jazarpenik ez egotearen inguruan, eta egoera pertsonala eta garatutako jarduera kontuan hartuta gogobetetze-maila handia dela. 

Amaitzeko, lan-baldintzei, estres mailari eta enpleguaren aurreko gogobetetzeari dagokienez gogobetetze ertaina ikusten da, eta gogobetetze-maila txikia hitzarmen kolektiboaren eta sindikatu-jardueraren aurrean. 

(






( Oharra: www.navarra.es helbideko "Berriak" atalean prentsa-ohar honekin lotutako argazki bat eskaintzen da.

